
Bismillahirrahmanirrahim. 

Assalamualaikum warahmatullahi wabarakatuh, 

 
Terima kasih diucapkan kepada saudari Pengacara Majlis. 

 

SALUTASI SEWAJARNYA 

1. Alhamdulillah, segala puji dan syukur dipanjatkan ke hadrat 

Allah SWT kerana dengan limpah rahmat dan izin-Nya dapat 

kita bersama-sama hadir dalam Program Pemerkasaan   

Wanita & Komuniti MARA 2026 Peringkat Parlimen 

Kuantan, Indera Mahkota dan Paya Besar dengan tema 

“Wanita dan Komuniti Memperkasa Keusahawanan”. 

Syabas dan tahniah diucapkan kepada Pejabat MARA 

Negeri Pahang khususnya Pejabat MARA Daerah Kuantan 

atas komitmen dan usaha yang begitu bersungguh-sungguh 

dalam menjayakan program yang cukup bermakna ini. 

Sesungguhnya, penganjuran program seperti ini 

membuktikan kesungguhan MARA untuk terus mendekati 

masyarakat di peringkat akar umbi, khususnya golongan 

wanita dan komuniti luar bandar.  

2. Saya juga ingin mengucapkan terima kasih kepada Akademi 

Kenegaraan Malaysia (AKM) Negeri Pahang selaku rakan 

kolaborasi strategik, semua agensi, usahawan, pempamer, 

peserta dan pihak yang terlibat secara langsung mahupun 

tidak langsung dalam memastikan program ini dapat 

dilaksanakan dengan jayanya. 

3. Terima kasih atas usaha tuan-puan yang begitu komited 

merangka dan menyediakan pelbagai pengisian dan 

program untuk mendekati masyarakat setempat khususnya 

usahawan wanita. Hari ini, kita mengumpulkan 400 orang 

peserta daripada seluruh Kuantan yang melibatkan 3 

PARLIMEN iaitu Parlimen Kuantan (melibatkan 2 DUN iaitu 

DUN Tanjung Lumpur & Inderapura), Indera Mahkota 

(melibatkan 3 DUN iaitu DUN Beserah, Semambu & 

Teruntum) manakala Paya Besar (melibatkan 4 DUN iaitu 

DUN Sungai Lembing, Lepar, Panching & Pulau Manis). 

Kehadiran puan-puan membuktikan bahawa wanita hari ini 

semakin berani melangkah ke hadapan dalam membina 

masa depan yang lebih cemerlang. Program ini akan 

menjadi medan penyampaian informasi berkaitan 

kemudahan Ekosistem Keusahawanan MARA yang meliputi 

latihan keusahawanan, premis perniagaan, pembiayaan 

perniagaan, khidmat nasihat serta sokongan pembangunan 

perniagaan. 

4. Ekosistem ini telah berjaya membantu ramai usahawan 

mengembangkan perniagaan masing-masing dalam 

pelbagai sektor termasuk makanan dan minuman, 

peruncitan, perkhidmatan, automotif, pembinaan serta tidak 

ketinggalan industri kreatif. Sejak penubuhannya, MARA 

telah melahirkan lebih 1.2 juta usahawan Bumiputera di 

seluruh negara. Ini membuktikan MARA sentiasa menjadi 

institusi yang memainkan peranan penting dalam 

membangunkan ekonomi masyarakat Bumiputera. 

5. Di Negeri Pahang sahaja, pelbagai inisiatif dan program 

pembangunan keusahawanan telah dilaksanakan oleh 

MARA bagi memperkasa usahawan tempatan agar lebih 

berdaya tahan, berdaya saing dan mampu mengembangkan 

perniagaan secara mampan. Inisiatif ini merangkumi 

penyediaan latihan, bimbingan, khidmat nasihat, 

pembangunan kapasiti serta akses kepada pembiayaan 

yang komprehensif bagi memenuhi keperluan usahawan di 

pelbagai peringkat. 

6. Selain itu, MARA turut menawarkan pelbagai skim 

pembiayaan yang disesuaikan mengikut keperluan 

usahawan. Antaranya ialah Skim DanaNITA, iaitu 

kemudahan pembiayaan yang diperkenalkan khusus untuk 

memperkasa usahawan wanita Bumiputera. DanaNITA 

diwujudkan bagi membantu wanita memperoleh modal 

untuk memulakan, memperkukuh atau mengembangkan 

perniagaan, sama ada melalui penambahan modal 

pusingan mahupun pembelian mesin dan peralatan. Inisiatif 

ini mencerminkan komitmen MARA dalam memastikan lebih 

ramai wanita diberi peluang untuk berjaya dalam bidang 

keusahawanan, seterusnya menyumbang kepada 

pertumbuhan ekonomi keluarga, komuniti dan negara. 

7. Sehubungan itu, saya menyeru kepada para usahawan 

wanita di Kuantan agar merebut peluang yang telah 

disediakan oleh MARA. Manfaatkanlah sepenuhnya 

pelbagai kemudahan latihan, bimbingan, khidmat nasihat 

serta skim pembiayaan yang ditawarkan sebagai pemangkin 

untuk membina perniagaan yang lebih kukuh, berdaya saing 

dan mampan.  

 

PERANAN WANITA DAN CABARAN PERNIAGAAN 

Hadirin sekalian, 

8. Kita selalu mendengar bait-bait keramat ini, ‘Tangan Yang 

Menghayun Buaian, Mampu Menggoncang Dunia’. 

Ungkapan ini bukan sekadar indah pada bahasanya, malah 

mengangkat hakikat bahawa setiap sentuhan, didikan dan 

pengorbanan seorang wanita mampu mencorakkan masa 

depan keluarga, masyarakat dan negara. Sesungguhnya, 

kekuatan wanita bukan semata-mata diukur pada fizikalnya, 

tetapi pada keutuhan jiwanya. Dalam kelembutannya, ada 

ketabahan. Dalam ketabahannya, ada kesabaran. Dalam 

kesabarannya, ada ketegasan. Dan dalam ketegasannya, 

ada kebijaksanaan yang membentuk generasi, menyatukan 

masyarakat serta memacu kemajuan negara. 

9. Justeru, apabila kita memperkasakan wanita, kita 

sebenarnya sedang memperkukuh institusi keluarga, 

memperkasa masyarakat dan membina sebuah negara 

yang lebih makmur, inklusif serta berdaya tahan. Wanita 

bukan sekadar pelengkap kepada pembangunan negara, 

malah merupakan rakan strategik dan penggerak utama 

dalam mencipta perubahan yang berkekalan. 

10. Hari ini, kita menyaksikan semakin ramai usahawan wanita 

berjaya membina empayar perniagaan mereka sendiri, 

sekali gus menjadi inspirasi kepada masyarakat. Kejayaan 

mereka membuktikan bahawa dengan peluang, sokongan 

dan bimbingan yang tepat, wanita mampu berdiri sama 

tinggi dan duduk sama rendah dalam dunia keusahawanan. 

11. Atas semangat itulah, Program Pemerkasaan Wanita di 

Kuantan ini dianjurkan. Program ini bukan sahaja 

menyediakan ruang perkongsian ilmu dan pengalaman 

dalam bidang keusahawanan, malah turut mengangkat 

serta mengiktiraf potensi kepimpinan wanita. Kita percaya 

bahawa setiap wanita mempunyai bakat, keupayaan dan 

hak yang sama untuk mengejar cita-cita serta 

merealisasikan impian mereka. Lebih istimewa, program ini 

turut menyediakan ruang kepada para usahawan wanita 

untuk memasarkan produk menerusi gerai jualan yang 

disediakan. Platform ini bukan sekadar membuka peluang 

menjana pendapatan, malah menjadi medan untuk 

memperluaskan rangkaian perniagaan, membina kerjasama 

strategik serta meningkatkan pendedahan produk kepada 

masyarakat. 

12. Saya yakin, inisiatif seperti ini akan menjadi pemangkin 

kepada pertumbuhan perniagaan usahawan wanita, sekali 

gus melahirkan lebih ramai usahawan yang berdaya saing, 

inovatif dan mampu menyumbang secara signifikan kepada 

pembangunan ekonomi negara. 

13. Dalam dunia keusahawanan, cabaran adalah suatu lumrah 

yang tidak dapat dielakkan. Justeru, setiap usahawan perlu 

sentiasa bersedia melakukan transformasi dan 

menyesuaikan strategi perniagaan mengikut perubahan 

semasa agar terus kekal berdaya saing. 

14. Antara cabaran utama yang sering dihadapi oleh usahawan 

wanita pada hari ini ialah kekangan sumber, khususnya dari 

segi akses kepada pembiayaan. Ini merangkumi modal 

permulaan, modal pusingan dan modal bagi tujuan 

pengembangan perniagaan. Selain itu, cabaran 

mendapatkan bekalan bahan mentah serta peralatan yang 

berkualiti pada kos yang kompetitif turut memberi kesan 

kepada kelangsungan dan pertumbuhan sesebuah 

perniagaan.  

15. Sehubungan itu, saya sekali lagi menyeru kepada semua 

usahawan wanita di Kuantan agar merebut setiap peluang 

yang disediakan, sama ada dalam bentuk pembiayaan, 

latihan, bimbingan mahupun program pembangunan 

kapasiti. Manfaatkan segala inisiatif ini sebagai pemangkin 

untuk mengembangkan perniagaan, meningkatkan daya 

saing dan meneroka pasaran yang lebih luas. 

16. Saya juga ingin menegaskan bahawa MARA sentiasa 

komited untuk menjadi rakan strategik kepada usahawan. 

Pintu MARA sentiasa terbuka untuk memberikan khidmat 

nasihat, bimbingan serta maklumat terkini berkaitan 

kemudahan dan skim pembiayaan yang ditawarkan. Saya 

menggalakkan para usahawan untuk mengunjungi Pejabat 

MARA Daerah yang berhampiran bagi mendapatkan 

panduan dan sokongan yang bersesuaian dengan 

keperluan perniagaan masing-masing. 

17. Hasrat MARA bukan sekadar melahirkan lebih ramai 

usahawan, tetapi yang lebih penting ialah membentuk 

usahawan yang berdaya tahan, berdaya saing dan mampu 

menyesuaikan diri dengan perubahan zaman. MARA 

percaya bahawa usahawan merupakan antara pemacu 

utama pertumbuhan ekonomi negara. Melalui perniagaan 

yang dibangunkan, para usahawan bukan sahaja menjana 

pendapatan untuk diri dan keluarga, malah mencipta 

peluang pekerjaan, merancakkan aktiviti ekonomi setempat 

serta memperkukuh ekosistem ekonomi negara secara 

keseluruhannya.  

MENDEPANI CABARAN ERA DIGITAL 

18. Walau bagaimanapun, kita kini berhadapan dengan 

perubahan landskap teknologi digital yang berlaku dengan 

begitu pantas. Perkembangan ini membawa cabaran 

baharu, khususnya kepada usahawan di luar bandar yang 

perlu menyesuaikan diri dengan penggunaan pemasaran 

digital, media sosial, platform e-dagang, kecerdasan buatan 

(AI) serta pelbagai aplikasi digital yang semakin menjadi 

tunjang kepada dunia perniagaan masa kini. 

19. Namun demikian, perubahan ini tidak seharusnya dilihat 

sebagai satu halangan, sebaliknya sebagai satu peluang 

yang perlu dimanfaatkan. Dalam era ekonomi digital, 

penguasaan teknologi bukan lagi satu pilihan, tetapi 

merupakan satu keperluan strategik bagi memastikan 

usahawan terus berdaya saing, mampu meningkatkan 

produktiviti, memperluaskan pasaran dan mengembangkan 

perniagaan secara mampan.  

20. Menyedari keperluan tersebut, MARA melalui Bahagian 

Pembangunan Usahawan (BPU) terus komited menyediakan 

pelbagai program latihan dan bimbingan yang berorientasikan 

teknologi serta digitalisasi. Inisiatif ini bertujuan memperkasa 

usahawan, khususnya usahawan wanita di luar bandar agar 

lebih celik digital dan yakin untuk mengaplikasikan teknologi 

dalam perniagaan seterusnya tidak tercicir daripada arus 

transformasi ekonomi digital. 

21. Saya yakin, apabila lebih ramai usahawan wanita berjaya 

menguasai teknologi dan memanfaatkan inovasi digital, mereka 

bukan sahaja mampu meningkatkan prestasi perniagaan, malah 

berpotensi melahirkan perusahaan yang lebih mampan, berdaya 

tahan dan mampu bersaing di peringkat nasional serta global. 

   DIGITALBIZ DAN TRANSFORMASI DIGITAL USAHAWAN 

       Hadirin sekalian, 

22. Bagi memperkukuh agenda pendigitalan usahawan, MARA 

melalui Program Pembangunan Usahawan MARA (PUSMA) 

telah memperkenalkan Program Pendigitalan Perniagaan 

(DIGITALBIZ). Inisiatif ini bertujuan menggalakkan 

usahawan Bumiputera mengadaptasi teknologi dan aplikasi 

digital dalam pengurusan serta pengembangan perniagaan 

mereka. 

23. Program ini bukan sahaja membantu usahawan 

meningkatkan kecekapan operasi dan memperluaskan 

akses pasaran, malah membolehkan mereka 

memanfaatkan pemasaran digital, platform e-dagang, 

analitik data serta teknologi baharu bagi memperkukuh daya 

saing sekaligus  mempersiapkan usahawan untuk 

menghadapi Revolusi Perindustrian Ke-4 ( IR 4.0) yang 

semakin berkembang pesat. 

 
 

PROGRAM PEMERKASAAN WANITA & KOMUNITI MARA 

2026 

Hadirin yang dihormati, 

24. Program Pemerkasaan Wanita ini dianjurkan khusus 

sebagai platform untuk memperluaskan pendedahan dan 

peluang kepada golongan wanita, terutamanya wanita di 

luar bandar, agar lebih berani menceburi bidang 

keusahawanan. Lebih menggembirakan saya, pada hari ini 

MARA telah menyediakan satu slot khas bertemakan 

“Wanita dan Komuniti Memperkasa Keusahawanan”. 

Tema ini amat bertepatan kerana ia mencerminkan hakikat 

bahawa pemerkasaan wanita bukan sekadar melahirkan 

usahawan yang berjaya, malah menjadi pemangkin kepada 

pembangunan komuniti melalui penjanaan ekonomi, 

pemerkasaan sosial serta pembinaan jaringan sokongan 

yang kukuh. 

25. Selaras dengan aspirasi Rancangan Malaysia Ketiga Belas 

(RMK-13) 2026–2030, kerajaan memberi penekanan 

kepada usaha memperkasa peranan wanita agar mereka 

dapat menyumbang secara lebih signifikan dalam 

pembangunan ekonomi, sosial dan kesejahteraan negara. 

Wanita bukan lagi sekadar peserta dalam pembangunan, 

tetapi merupakan rakan strategik dan agen perubahan yang 

memainkan peranan penting dalam membentuk masyarakat 

yang lebih inklusif, progresif dan berdaya tahan.  

PENUTUP 

26. Sebelum mengakhiri ucapan, saya ingin sekali lagi 

merakamkan setinggi-tinggi penghargaan dan ucapan 

tahniah kepada Pejabat MARA Negeri Pahang, Pejabat 

Mara Daerah Kuantan, Akademi Kenegaraan Malaysia 

Negeri Pahang, seluruh jawatankuasa pelaksana, para 

pempamer, rakan strategik serta semua peserta yang telah 

bersama-sama menjayakan Program Pemerkasaan 

Wanita & Komuniti MARA 2026 Peringkat Parlimen 

Kuantan, Indera Mahkota dan Paya Besar, Pahang. 

Komitmen dan kerjasama yang telah diberikan membuktikan 

bahawa kejayaan sesuatu program hanya dapat dicapai 

melalui semangat kebersamaan dan iltizam yang tinggi.  

27. Besarlah harapan saya agar program ini bukan sekadar 

menjadi platform perkongsian ilmu dan pengalaman, malah 

menjadi pemangkin kepada lahirnya lebih ramai usahawan 

wanita yang berdaya tahan, berdaya saing serta mampu 

mencipta nilai dan peluang baharu dalam ekonomi negara. 

Semoga segala inisiatif yang dilaksanakan pada hari ini 

akan terus memperkukuh ekonomi masyarakat, 

meningkatkan kesejahteraan komuniti setempat dan 

menyokong aspirasi negara ke arah pembangunan yang 

lebih inklusif, mampan dan sejahtera. 

28.  Dengan lafaz Bismillahirrahmanirrahim, saya dengan 

sukacitanya merasmikan PROGRAM PEMERKASAAN 

WANITA & KOMUNITI MARA 2026 PERINGKAT PARLIMEN 

KUANTAN, INDERA MAHKOTA DAN PAYA BESAR, 

PAHANG.  

 

Sekian Wabbillahi Taufiq Wal Hidayah  

Wassalamualaikum Warahmatullahi Wabarakatuh 

 

 


